
ମୁହୂର୍ତମପି  ଜୀଵେଚ୍ଚ  ନରଃ  ଶୁକ୍ଲେନ  କର୍ମଣା  ।
ନ  କଲ୍ପମପି  କଷ୍ଟେନ  ଲୋକଦ୍ଵୟଵିରୋଧିନା  ॥  01 ॥

ଗତେ  ଶୋକୋ  ନ  କର୍ତଵ୍ୟୋ  ଭଵିଷ୍ୟଂ  ନୈଵ  ଚିଂତୟେତ୍  ।
ଵର୍ତମାନେନ  କାଲେନ  ଵର୍ତୟଂତି  ଵିଚକ୍ଷଣାଃ  ॥  02 ॥

ସ୍ଵଭାଵେନ  ହି  ତୁଷ୍ୟଂତି  ଦେଵାଃ  ସତ୍ପୁରୁଷାଃ  ପିତା  ।
ଜ୍ଞାତୟଃ  ସ୍ନାନପାନାଭ୍ୟାଂ  ଵାକ୍ୟଦାନେନ  ପଂଡିତାଃ  ॥  03
॥

ଆୟୁଃ  କର୍ମ  ଚ  ଵିତ୍ତଂ  ଚ  ଵିଦ୍ୟା  ନିଧନମେଵ  ଚ  ।
ପଂଚୈତାନି  ହି  ସୃଜ୍ୟଂତେ  ଗର୍ଭସ୍ଥସ୍ୟୈଵ  ଦେହିନଃ  ॥  04 (4.1)
॥

ଅହୋ  ବତ  ଵିଚିତ୍ରାଣି  ଚରିତାନି  ମହାତ୍ମନାମ୍  ।
ଲକ୍ଷ୍ମୀଂ  ତୃଣାୟ  ମନ୍ୟଂତେ  ତଦ୍ଭାରେଣ  ନମଂତି  ଚ  ॥  05 ॥

ୟସ୍ୟ  ସ୍ନେହୋ  ଭୟଂ  ତସ୍ୟ  ସ୍ନେହୋ  ଦୁଃଖସ୍ୟ  ଭାଜନମ୍  ।
ସ୍ନେହମୂଲାନି  ଦୁଃଖାନି  ତାନି  ତ୍ୟକ୍ତ୍ଵା  ଵସେତ୍  ସୁଖମ୍
॥  06 ॥

ଅନାଗତଵିଧାତା  ଚ  ପ୍ରତ୍ୟୁତ୍ପନ୍ନମତିସ୍ତଥା  ।
ଦ୍ଵାଵେତୌ  ସୁଖମେଧେତେ  ୟଦ୍ଭଵିଷ୍ୟୋ  ଵିନଶ୍ୟତି  ॥  07 ॥

ରାଜ୍ଞି  ଧର୍ମିଣି  ଧର୍ମିଷ୍ଠାଃ  ପାପେ  ପାପାଃ  ସମେ  ସମାଃ  ।
ରାଜାନମନୁଵର୍ତଂତେ  ୟଥା  ରାଜା  ତଥା  ପ୍ରଜାଃ  ॥  08 ॥

ଜୀଵଂତଂ  ମୃତଵନ୍ମନ୍ୟେ  ଦେହିନଂ  ଧର୍ମଵର୍ଜିତମ୍  ।
ମୃତୋ  ଧର୍ମେଣ  ସଂୟୁକ୍ତୋ  ଦୀର୍ଘଜୀଵୀ  ନ  ସଂଶୟଃ  ॥  09 ॥

ଧର୍ମାର୍ଥକାମମୋକ୍ଷାଣାଂ  ୟସ୍ୟୈକୋଽପି  ନ  ଵିଦ୍ୟତେ  ।
ଅଜାଗଲସ୍ତନସ୍ୟେଵ  ତସ୍ୟ  ଜନ୍ମ  ନିରର୍ଥକମ୍  ॥  10 ॥

ଦହ୍ୟମାନାଃ  ସୁତୀଵ୍ରେଣ  ନୀଚାଃ  ପରୟଶୋଽଗ୍ନିନା  ।
ଅଶକ୍ତାସ୍ତତ୍ପଦଂ  ଗଂତୁଂ  ତତୋ  ନିଂଡାଂ  ପ୍ରକୁର୍ଵତେ  ॥  11
॥



ବଂଧାୟ  ଵିଷୟାସଂଗୋ  ମୁକ୍ତ୍ୟୈ  ନିର୍ଵିଷୟଂ  ମନଃ  ।
ମନ  ଏଵ  ମନୁଷ୍ୟାଣାଂ  କାରଣଂ  ବଂଧମୋକ୍ଷୟୋଃ  ॥  12 ॥

ଦେହାଭିମାନେ  ଗଲିତଂ  ଜ୍ଞାନେନ  ପରମାତ୍ମନି  ।
ୟତ୍ର  ୟତ୍ର  ମନୋ  ୟାତି  ତତ୍ର  ତତ୍ର  ସମାଧୟଃ  ॥  13 ॥

ଈପ୍ସିତଂ  ମନସଃ  ସର୍ଵଂ  କସ୍ୟ  ସଂପଦ୍ୟତେ  ସୁଖମ୍  ।
ଦୈଵାୟତ୍ତଂ  ୟତଃ  ସର୍ଵଂ  ତସ୍ମାତ୍ସଂତୋଷମାଶ୍ରୟେତ୍  ॥  14
॥

ୟଥା  ଧେନୁସହସ୍ରେଷୁ  ଵତ୍ସୋ  ଗଚ୍ଛତି  ମାତରମ୍  ।
ତଥା  ୟଚ୍ଚ  କୃତଂ  କର୍ମ  କର୍ତାରମନୁଗଚ୍ଛତି  ॥  15 ॥

ଅନଵସ୍ଥିତକାର୍ୟସ୍ୟ  ନ  ଜନେ  ନ  ଵନେ  ସୁଖମ୍  ।
ଜନୋ  ଦହତି  ସଂସର୍ଗାଦ୍ଵନଂ  ସଂଗଵିଵର୍ଜନାତ୍  ॥  16 ॥

ଖନିତ୍ଵା  ହି  ଖନିତ୍ରେଣ  ଭୂତଲେ  ଵାରି  ଵିଂଦତି  ।
ତଥା  ଗୁରୁଗତାଂ  ଵିଦ୍ୟାଂ  ଶୁଶ୍ରୂଷୁରଧିଗଚ୍ଛତି  ॥  17 ॥

କର୍ମାୟତ୍ତଂ  ଫଲଂ  ପୁଂସାଂ  ବୁଦ୍ଧିଃ  କର୍ମାନୁସାରିଣୀ  ।
ତଥାପି  ସୁଧିୟଶ୍ଚାର୍ୟା  ସୁଵିଚାର୍ୟୈଵ  କୁର୍ଵତେ  ॥  18 ॥

ଏକାକ୍ଷରପ୍ରଦାତାରଂ  ୟୋ  ଗୁରୁଂ  ନାଭିଵଂଦତେ  ।
ଶ୍ଵାନୟୋନିଶତଂ  ଗତ୍ଵା  ଚାଂଡାଲେଷ୍ଵଭିଜାୟତେ  ॥  19 ॥

ୟୁଗାଂତେ  ପ୍ରଚଲେନ୍ମେରୁଃ  କଲ୍ପାଂତେ  ସପ୍ତ  ସାଗରାଃ  ।
ସାଧଵଃ  ପ୍ରତିପନ୍ନାର୍ଥାନ୍ନ  ଚଲଂତି  କଦାଚନ  ॥  20 ॥

ପୃଥିଵ୍ୟାଂ  ତ୍ରୀଣି  ରତ୍ନାନି  ଜଲମନ୍ନଂ  ସୁଭାଷିତମ୍  ।
ମୂଢୈଃ  ପାଷାଣଖଂଡେଷୁ  ରତ୍ନସଂଜ୍ଞା  ଵିଧୀୟତେ  ॥  21 ॥

